
Naradaproktam Shivarchanamahimavarnanam

నారదప్రోక్తం   శివార్చనమహిమవర్ణనమ్

సాధు సాధు మహాప్రాజ్ఞ  చిరఞ్జీవ  శివం వ్రజ  ।
భజ మృత్యుఞ్జయం  భక్త్యా జయ మృత్యుం శివార్చనైః  ॥ ౧౦॥
ధన్యోఽసి కృతకృత్యోఽసి కృతకృత్యతమః శ్రియా  ।
ఆదృతోఽసి మహాశైవ  భూతిరుద్రాక్షవత్తయా  ॥ ౧౧॥
జాతమాత్రస్య  యా బుద్ధిః  మహాదేవార్చనే తవ ।
సా తావన్నాద్భుతా సాయం దృష్టం  లిఙ్గం  త్వయాయతః ॥ ౧౨॥
తల్లిఙ్గదర్శనోత్పన్నపుణ్యేనైవ    శివార్చనమ్ ।
అధునా భక్తిరుత్పన్నా సద్యః స్వర్గాపవర్గదా   ॥ ౧౩॥
అద్యప్రభృతి  న త్యాజ్యం శివలిఙ్గార్చనం  త్వయా ।
న త్యాజ్యం సహసా బాల భస్మరుద్రాక్షభూషణమ్  ॥ ౧౪॥
శివార్చనేన కాలోఽయం నేయః కల్యాణదో యతః ।
వ్యర్థకాలాపనయనం  న కార్యం జ్ఞానినా  త్వయా ॥ ౧౫॥
ఆయుః శివార్చనేనైవ  యది క్షీణం భవిష్యతి ।
తదా జ్ఞానం  చ సఫలం తదాఽఽయురపి సార్థకమ్  ॥ ౧౬॥
జ్ఞానేనాజ్ఞానమాత్రస్య    వినాశే సతి సర్వథా ।
శివార్చనార్థం  యత్నస్తు కర్తవ్యస్తేన   ముచ్యతే ॥ ౧౭॥
యావద్భూమౌ భవేజ్జీవః  తావద్భ్రమతి సర్వథా ।
సంసారఘోరనరకే పాపనక్రగ్రహాకులే   ॥ ౧౮॥
జ్ఞానమాత్రం   చ యత్తుల్యం తుచ్ఛజన్తుసమాశ్రితమ్  ।
తాదృశం జ్ఞానమన్యేషాం  న ముక్త్యర్థం  ప్రజాయతే  ॥ ౧౯॥
పతఙ్గానాం  న కిం జ్ఞానం  తత్ కిం మోక్షస్య సాధనమ్ ।
మోక్షసాధనభూతం తు జ్ఞానమన్యద్విలక్షణమ్  ॥౨౦॥

యేన జ్ఞానేన  ముక్తిః స్యాత్ తజ్జ్ఞానాభ్యసనాత్  పరమ్ ।
ముక్తో భవతి తజ్జ్ఞానం  కేవలం శివపూజయా ॥౨౧॥
దేవోత్తమోత్తమత్వేన జ్ఞాతే  సతి మహేశ్వరే ।
తజ్జ్ఞానాదేవ  ముక్తిః స్యాత్ తజ్జ్ఞానం  చ శివార్చనమ్ ॥౨౨॥
ధర్మాధర్మతయా జ్ఞానం  శ్రీమహాదేవపూజనమ్  ।
తేన ముక్తిర్భవత్యేవ స్వర్గభోగాశ్చ  సర్వథా ॥౨౩॥
భక్త్యా శఙ్కరమభ్యర్చ్య యః స్వర్గ నాభివాఞ్ఛతి ।
తస్యాపి భవతి స్వర్గోఽప్యపవర్గో  న సంశయః ॥౨౪॥
స్వర్గార్థమపి   చేద్భక్త్యా శఙ్కరారాధకస్తదా ।
అపవర్గో భవత్యేవ స్వర్గోఽప్యత్ర  న సంశయః ॥౨౫॥
స్వర్గాపవర్గదం   యస్మాత్ లిఙ్గే శఙ్కరపూజనమ్ ।
తత్ తత్ ఫలమదత్వా తు న తిష్ఠత్యేవ  సర్వథా ॥౨౬॥
శివలిఙ్గార్చనాకారో  యః కల్పతరురుత్తమః ।
స సర్వకలదో నిత్యం భవత్యేవ న సంశయః ॥౨౭॥
రూపలావణ్యసమ్పన్నాః తరుణీగణకోటయః ।
ఆసన్నా ఏవ తస్య స్యుః యః శివారాధనప్రియః  ॥౨౮॥
దివ్యతుఙ్గతురఙ్గాణాం   కోటయః సముపస్థితాః  ।
భవన్త్యేవ న సన్దేహః  శివలిఙ్గార్చకాఙ్గణే   ॥౨౯॥
ఉపస్థితాః  సర్వదాపి మత్తమాతఙ్గకోటయః  ।
యః శివారాధనోద్యుక్తః తద్గృహద్వారమణ్టపే   ॥ ౩౦॥
సురాస్తద్వశమాయాన్తియః శివారాధనోత్సుకః ।
తిష్ఠన్తి   దేవాః సతతం శివారాధకమన్దిరే  ॥ ౩౧॥
శివజ్ఞానం  సమాసాద్య యః శివార్చనతత్పరః ।
తద్దర్శనేన  ముక్తిః స్యాత్ స యస్మాచ్ఛఙ్కరప్రియః  ॥ ౩౨॥
శామ్భవైః  సహ సంలాపోఽప్యఘకోటివినాశకః ।
శామ్భవానాం దర్శనం చ శఙ్కరస్యైవ  దర్శనమ్ ॥ ౩౩॥
శాఙ్కరో దుర్లభో  లోకే శివపూజాఽపి దుర్లభా  ।

దురాత్మనాం తథా బుద్ధిః  కుతః స్యాద్ శివపూజనే ॥ ౩౪॥
కిం వాఽన్యదుచ్యతే బాల శాఙ్కరేణాఽపి భోజనమ్ ।
కృతం హి శివవిద్యాయాం తతః సాఽతీవ దుర్లభా  ॥ ౩౫॥
శివవిద్యా మహావిద్యా విద్యానాం పరమా మతా ।
తస్యాః సఙ్గోపనం  తేన కృతమిత్యత్ర నాద్భుతమ్ ॥ ౩౬॥
సా తు విద్యా ప్రయత్నేన  పార్వత్యా స్కన్దసన్నిధౌ  ।
ప్రాప్తా  శివప్రసాదేన  స్కన్దేనాపి  మహేశ్వరాత్ ॥ ౩౭॥
ఆరాధితః శఙ్కరోఽపి స్కన్దేన  శివయాఽపి చ ।
తాభ్యాముక్తా మహావిద్యా భుక్తిముక్తిప్రదాయినీ  ॥ ౩౮॥
అనన్తయత్నలబ్ధా సా మహావిద్యా మహాత్మనా ।
మహాదేవేన దత్తేతి మహాగౌర్యా ముహుర్ముహుః ॥ ౩౯॥
సాయాతుమూలవిద్యాఽస్తి శివవిద్యా శివాత్మికా ।
సా దుర్లభా  న కస్యాపి సా స్ఫురత్యపి సర్వథా ॥ ౪౦॥
తద్విద్యాసాధనీభూతం శఙ్కరారాధనం పరమ్ ।
అశాఙ్కరారాధకస్య దుర్లభం  ఖలు దృశ్యతే ॥ ౪౧॥
యద్దుర్లభమితి   జ్ఞానం  తదేవ సులభం భవేత్ ।
శివార్చనేన తత్తస్మాత్ సర్వసిద్ధిప్రదాయకమ్   ॥ ౪౨॥
శివార్చనేన లోకేషు కో వా ముక్తో న జాయతే ।
తత్ర తావన్న విశ్వాసో భవిష్యతి దురాత్మనామ్ ॥ ౪౩॥
మహేశార్చనమాహాత్మ్యం న విజానన్తి మానవాః ।
అత ఏవ పతన్త్యేతే నరకేషు న సంశయః ॥ ౪౪॥
శివార్చనపరిత్యాగః సర్వథా పాపసాధనమ్ ।
తేన పాపేనయాత్యేవ నరకం దుష్కరం పరమ్ ॥ ౪౫॥
అయత్నేన ప్రయత్నేన  నరకం ప్రతి  మానవాః ।
అహో న నీరమప్యల్పం న చ యచ్ఛతి పల్లవమ్  ॥ ౪౬॥
పుష్పం వా దేవదేవాయ లిఙ్గరూపాయ  సర్వదా ।
సులభాన్యేవ పత్రాణి  జలాని విమలాన్యపి ॥ ౪౭॥

సర్వభావేనయో భావో భావపూజనతత్పరః ।
భవే భవేఽపి న భవేత్ స భూయో (భూతో)న భవిష్యతి ॥ ౪౮॥
కః శఙ్కరజ్ఞానరసం  విహాయాఽపి రసాన్తరమ్ ।
స తావదజ్ఞో విజ్ఞేయః  సంజ్ఞయా  విద్యయాఽపి వా ॥ ౪౯॥
అవజ్ఞాయాః  పరం స్థానం  శఙ్కరానర్చకో జనః ।
తుష్యత్యేవ మహాదేవః కేవలం తదనుజ్ఞయా  ॥ ౫౦॥
అవజ్ఞాపాత్రభూతస్యాప్యవజ్ఞాం    యస్తు మోహతః ।
న కరిష్యతి తం తావత్ పాతయత్యేవ పాతకే ॥ ౫౧॥
కృత్వా పాపాన్యనన్తాని సకృద్వా యః శివం స్మరేత్ ।
స ధూతపాప ఇత్యేవ విజ్ఞేయో  మునిసత్తమైః  ॥ ౫౨॥
మునీనామపి వన్ద్యః  స్యాన్మహాదేవపరాయణః ।
వన్ద్యో  నారాయణాదీనాం సురాణామపి సర్వథా ॥ ౫౩॥
శివార్చనపరో లోకే వన్ద్యః  పూజ్యశ్చ సర్వథా ।
తత్పూజయా పరం సర్వే ముక్తా ఇత్యవధారణా ॥ ౫౪॥
మహాదేవోఽపి తం దృష్ట్వా  తుష్టో భవతి మానవమ్ ।
యోభక్త్యా లిఙ్గపూజాయాం  నిరతః సర్వసాధనైః  ॥ ౫౫॥
సకృద్వా ప్రణమేద్యస్తు  శఙ్కరం భక్తిపూర్వకమ్ ।
తస్య పాపాని నశ్యన్తి స ఏవ పురుషర్షభః  ॥ ౫౬॥
ధన్యం కృతార్థం  తం మన్యే కృతకృత్యోత్తమోత్తమమ్ ।
యః క్షణం వా మహాదేవం లిఙ్గే పూజయతి ప్రభుమ్  ॥ ౫౭॥
భస్మోద్ధూలితసర్వాఙ్గో  రుద్రాక్షాభరణాన్వితః  ।
యోనార్చయతి గౌరీశం స పాతకగణాశ్రయః  ॥ ౫౮॥
శివార్చనాగ్నిసన్దగ్ధాః   పాపపర్వతకోటయః ।
తస్యాశక్యం న లోకేఽస్మిన్ సర్వథా నృపబాలక ॥ ౫౯॥
భాగ్యబుద్ధిః  ప్రవృద్ధా  స్యాత్ శ్రీమహాదేవపూజయా  ।
దుర్లభం  దుర్లభం  యస్మాత్ శ్రీమహాదేవపూజనమ్  ॥౬౦॥
ప్రాతః  కాలే మహాదేవం భస్మరుద్రాక్షభూషణమ్  ।

అభ్యర్చ్య లిఙ్గరూపం  త్వం ముచ్యసే నాత్ర సంశయః ॥౬౧॥
కాలత్రయేఽపి  కర్తవ్యం శివలిఙ్గార్చనం  బుధైః  ।
మధ్యే మధ్యేఽపి కర్తవ్యం విరతిస్తస్య నోచితా ॥౬౨॥
యస్య స్యాద్విరతిర్దైవాత్  శ్రీమహాదేవపూజనే  ।
స న సంసారపాపేభ్యో ముచ్యతే నాత్ర సంశయః ॥౬౩॥
పాపార్ణవసమాకీర్ణో  న లిఙ్గార్చనతత్పరః  ।
లిఙ్గార్చనపరిత్యాగాత్  పునశ్చాఘం (పునః సాపి)భవిష్యతి ॥౬౪॥
శివలిఙ్గార్చనం  మన్యే మహాపాతకనాశనమ్ ।
తన్న జానన్తి సహసా నరా వానరవృత్తయః ॥౬౫॥
యేషాం నరాణాం పుణ్యాని బహూని వివిధాన్యపి ।
తేషామేవ భవేద్ధర్మః  శివలిఙ్గసమర్చనే  ॥౬౬॥
శివార్చనే న యస్యాస్తి విశ్వాసో ముక్తిదాయకః ।
స ఏవ సాధ ఇత్యేవ జ్ఞాతవ్యో  మునిభిర్నృప ॥౬౭॥
శివార్చనం వినా భూప న పేయం జలమాదరాత్ ।
న భోక్తవ్యం చ సహసా తామ్బూలస్య చ చర్వణమ్ ॥౬౮॥
యదేవ స్వోపభోగార్థం  పవిత్రం  వస్తు తన్ముదా ।
నివేద్య శమ్భవే పశ్చాత్ స్వభోగాయ ప్రకల్పయేత్  ॥౬౯॥
- -

మృత్యుర్బిభేతి భీతాస్తే కాలస్యాపి భటాః సదా ।
మృత్యుఞ్జయార్చనం  దృష్ట్వా  జలైరపి  ఫలైరపి  ॥౯౧॥
కల్యాణాన్యనుధావన్తి కల్యాణపతిపూజయా ।
సర్వకల్యాణనాథోఽయం మఙ్గలాపతిపూజయా  ॥౯౨॥
స సర్వమఙ్గలాకాన్తః  సర్వమఙ్గలసంశ్రయః   ।
సర్వమఙ్గలదాతా  చ శివభక్తాయ కేవలమ్ ॥౯౩॥
ఆలస్యేనాపి యః కుర్యాన్మహాదేవస్య పూజనమ్ ।
స తరత్యేవ సంసారమహాపద్ధోరసాగరాత్  ॥౯౪॥
సులభం చ మహేశస్య పూజనం శామ్భవస్య తు ।

అశామ్భవానాం కఠినం తత్ర నాధికృతోఽపి సః ॥౯౫॥
శైవత్వమఙ్గం   శివపూజనేషు ముఖ్యం న తేనాపి వినా శివార్చా ।
అన్యచ్చ తత్సాధనమస్తు తత్తు ముఖ్యం తదేవేత్యవధారితం హి ॥౯౬॥
తేనాధికారే సతి సర్వదాపి శివార్చనం తేన కృతం ప్రయత్నాత్  ।
సర్వార్థసిద్ధ్యై   భవతీతి మన్యే స ఏవ ధన్యో భువనత్రయేఽపి  ॥౯౭॥
శైవేన  దత్తం ఫలమమ్బు పత్రం  శుష్కం నవం వా త్రుటితం  క్షతం వా ।
గృహ్ణాతి  శమ్భుః శిరసా దదాతి తస్మై  ఫలాన్యప్యమితాని నిత్యమ్ ॥౯౮॥
యోవిశ్వస్య మహేశ్వరం త్రినయనం  లిఙ్గే సమభ్యర్చయేత్
భక్త్యా భూతివిభూషితోఽతిముదితో రుద్రాక్షభూషాశ్రయః   ।
తత్పాదామ్బుజరేణుభిర్జగదిదం  పూతం సురాః పావనాః
సర్వే విష్ణుచతుర్ముఖప్రభృతయః   తస్మాత్ స ధన్యః సదా ॥౯౯॥
॥ ఇతి శివరహస్యాన్తర్గతే  నారదప్రోక్తం   శివార్చనమహిమవర్ణనం  సమ్పూర్ణమ్  ॥
-॥ శ్రీశివరహస్యమ్  ।హరాఖ్యః తృతీయాంశః । ఉత్తరార్ధమ్  । అధ్యాయః ౫ -

రాజకుమారనారదసంవాదే శివపూజామహిమవర్ణనమ్  । ౧౦-౯౯॥

